Васіль Ткачоў 
     Д З Е Н Ь  С Ю Р П Р Ы З А Ў

Навагодняя  казка ў дзвюх дзеях
Дзейнічаюць:
Гаспадар.

Завіруха, яна ж ( Цукеркавая Фея.
Сабака Бязвока.
Кошка Бясхвостка.
Кеша.
Круціла. 
Воўк  Лёнька.
Дзед Мароз.
Снягурка.
          Голас Боса.
          Голас Дзятла.

Голас.
Дзея першая
 1.
         Святочная музыка. Харэаграфічная карцінка. Двор. З’яўляецца Воўк Лёнька.
В о ў к  Л ё н ь к а ( вые). Нават і цяпер, калі я выць пачынаю, Гаспадар мяне не заўважае. Гоніць прэч.  І ўсё таму, што я самы звычайны шэры воўк. Але я не злыдзень які-небудзь. Я (добры. А ён не верыць. Я, можа, яшчэ праслаўлюся, і тады ты пашкадуеш, Гаспадар! Пра мяне ў газетах напішуць! Па тэлевізары пакажуць!..Пабачыш!.. Стану героем!..
Г а с п а д а р (з’явіўшыся на ганку). Зноў ты?!
В о ў к  Л ё н ь к а. Я. Ага. Вазьмі мяне, Гаспадар.
Г а с п а д а р. Хоць ты і добры воўк, а нам не падыходзіш. Цябе колькі ні кармі, а ты ўсё роўна будзеш у лес глядзець!.. Даруй, шаноўны, але тваю просьбу задаволіць не магу. Цікава, а дзе ж мой Сабака Бязвока? Як пусціў ён цябе, Воўк Лёнька, на наш двор?
В о ў к  Л ё н ь к а. А вось калі б я вартаваў твой дом, ніхто б не прашмыгнуў. Вазьмі мяне, Гаспадар!..
Г а с п а д а р. Э, шаноўны воўк! Людзі праўду кажуць: ад бяды не ўберажэшся, ад злодзея не замкнешся.
В о ў к  Л ё н ь к а. Я не злодзей.
Г а с п а д а р. Злодзей ты ці не, а нам і Бязвока добры!.. А вернецца, атрымае ў мяне на сухары!..Бо доўга ходзіць недзе... Хаця ў мяне і няма чаго вартаваць!.. Я, ды  мае чатырохногія сябры. І ўсё наша багацце!..  А ты, Воўк Лёнька, пакуль пажыві ў лесе. Ты і да казлянятак прасіўся, голас падрабіў пад голас іх маці, а што атрымалася? Думаеш, я кніжак не чытаю? Вунь, хай дзеткі скажуць. Дзеці, я чытаю кніжкі?(Дзеці адказваюць). А вы чытаеце?(Адказваюць). Ну, і вы таксама малайцы за гэта. Чуў, Воўк Лёнька?
В о ў к  Л ё н ь к а. То ж быў ні я! Зусім ні я! Я добры воўк!.. І ты добры, Гаспадар. Пра цябе ўсе так кажуць. Хваляць. Вазьмі мяне!..
Г а с п а д а р. Не падлабуньвайся, не падлабуньвайся. Дай спярша падумаць. Але скажу шчыра: задачку ты мне задаў, воўк.Ды і не адзін жа я ў доме жыву. Кот у мяне ёсць, сабака... Павінен параіцца з імі. Мы ж адна сямейка. А пакуль пагуляй, Лёнька!.. Пагуляй!..
Знікаюць.
Мелодыя Гаспадара.
2.
З’яўляецца Кошка Бясхвостка, сядае на слупок, мыецца лапкай.
Сабака Бязвока вяртаецца з гулянкі па горадзе. На двары– ягоны сталовы посуд: дзве міскі, адна для ежы, другая–для вады. Бязвока паляпаў па корцы лёду, што ў місцы. Кошка працягвае мыцца.
     С а б а к а  Б я з в о к а (вяртаецца, накіроўваецца да міскі, паляпаў па корцы ільду.) Пап’еш тут...
  К о ш к а Б я с х в о с т к а. Што, вада замёрзла?
     С а б а к а  Б я з в о к а.  Ага! Лядком узялася. 
     К о ш к а  Б я с х в о с т к а. А што ж ты хочаш: Новы  год вунь!.. Усюды снег... Мароз, чырвоны нос...Зіма-а!.. Сказаць Гаспадару, каб вынес табе чаго папіць?
     С а б а к а  Б я з в о к а. Не трэба яго турбаваць, няхай адпачывае;  калі піць захочацца так ужо няўсцерп, тады сам прадзяўбу лапкай дзірачку… і нап'юся…    А ты што, зноў мыешся?
     К о ш к а  Б я с х в о с т к а. Смачна падсілкавалася, вось і мыюся. Каб чыстай быць.
     С а б а к а  Б я з в о к а. У нас, у сабак, так не прынята. Каб падоўгу мыцца. Раз-два, і гатова!.. І поўны алюр!.. (Плюнуў на лапы і выцерся.)А вось калі каты мыюцца, ды яшчэ так старанна, як ты, то абавязкова госці будуць. Не хапае мне яшчэ перад табой люстэрка трымаць... Вось так... (Паказаў, як бы ён трымаў люстэрка).
К о ш к а  Б я с х в о с т к а. Смешны ты сёння нейкі, Бязвока!
С а б а к а  Б я з в о к а. Добра, так і быць: я табе на дзень нараджэння сапраўднае люстэрка падару.
К о ш к а  Б я с х в о с т к а. Паглядзім, паглядзім. Ну, як я?
С а б а к а  Б я з в о к а. Ды чыстая, чыстая! І прыгожая!..Нібы жаніха чакаеш!
К о ш к а  Б я с х в о с т к а. Не жаніха, а свята. А на свята, сам жа толькі што казаў,  абавязкова госці прыходзяць. 
   С а б а к а  Б я з в о к а. Калі  яшчэ добрыя госці, то няхай! А раптам з'явіцца нехта такі, што не будзеш ведаць, ці сябе абараняць, ці Гаспадара? Ці ўвесь двор? Глядзі, наклічаш непажаданых гасцей!.. Цяпер развялося ўсялякіх непаслушэнцаў!
     К о ш к а  Б я с х в о с т к а. Лепш не казаць, на ноч гледзячы, пра ўсё гэта... Ажно страшна робіцца ад такіх размоў!..
    С а б а к а  Б я з в о к а. Згода. Дамовіліся. Лепш не казаць!..
      Г о л а с Д з е д а  М а р о з а. Увага! Увага! Датычыць усіх!.. Хто ў лесе жыве, хто ў горадзе!.. Месца пражывання не мае значэння!.. Галоўнае, каб любілі цукеркі, а з’еўшы іх, на падлогу не кідалі паперкі!..Слухайце маю каманду! У сувязі з тым,што дзеці круглы год любяць цукеркі, загадваю: наладзіць на самым высокім узроўні, каб нікога не пакрыўдзіць, цукеркавы баль. Адказная за дастаўку цукерак–Завіруха, каму цётка добрая, каму свякруха!..
     К о ш к а  Б я с х в о с т к а. Ну,  вось, а ты хваляваўся, Бязвока, што наклічу абы-каго.  А тут сам Дзядуля Мароз са святочным паведамленнем! Каму яшчэ так пашанцуе? Не, не дарэмна я мылася!..
     С а б а к а  Б я з в о к а. Ну, добра, добра, не крыўдуй, суседачка мая. Сядай да мяне бліжэй! Вось так!.. (Абдымае Кошку.)
    К о ш к а  Б я с х в о с т к а   і  С а б а к а  Б  я з в о к а( спяваюць):
                                Неба наша хмаркамі цвіце,
                                Хмарынка ля хмарынкі расце,
                                Хораша на хмаркі пазіраць,
                                Быццам кветкі, можна іх збіраць,
                                Яны заўсёды з намі,
                                Мы кожную з іх знаем.
                                Аблачынкі з намі круглы год,
                                Аблачынкі водзяць карагод,
                                Яны заўсёды з намі,
                                Мы кожную з іх знаем.
                                Ад сініх хмарак–сіняе,
                                Ад шэрых хмарак–шэрае,
                                Ад белых хмарак–белае,
                                Яны заўсёды з намі,
                               Мы кожную з іх знаем.
                            Ноч на камп'ютэрным экране.
3.
Г о л а с  Б о с а. Увага! Увага! (Гучна рагоча). Слухайце ўсе, старыя і малыя, маю самую галоўную каманду! Аб'яўляю план-перахоп! Цукеркавы баль пераносіцца на нашу тэрыторыю. Месца збору – Таіці. Круціла, тэрмінова патрэбен кантрабандны тавар!  І ў першую чаргу ( экзатычная фауна!.. Як зразумеў?
     К р у ц і л а (вылазіць з люка). Будзе зроблена, Бос! А што... а што  гэта такое? «Кантрабандны тавар...» Першы раз чую. Клянуся вось гэтым люкам, дзе жыву!..
     Г о л а с  Б о с а. Твой напарнік ведае! Ён усё раскажа. Знаёмцеся!(Выштурхнуў Кешу.)     
К е ш а. Скнара!.. Якая дэбільнасць! Каму б паскардзіцца! Каму б  пра яго  паходжанні, пра ягоныя здзекі настрачыць (кулямётная чарга)пісульку!? Генацыд! Паўнейшы!..
     К р у ц і л а (спыняе Кешу). Хто такі? Чаму па начах швэндаеш, дзе не трэба?
     К е ш а. Кеша, элітны папугай з Таіці, адтуль, дзе шмат і ежы, і цяпла!
     К р у ц і л а. А што здарылася?
     К е ш а. Мой Гаспадар зусім звар'яцеў! Кожны дзень трэба стаяць перад ім з працягнутай лапкай, прасіць: "Дай на зярняткі, дай на кефір!" А гэта ўжо зусім дэбільнасць–паўтараць за ім, што я–Попка-дурань!
     К р у ц і л а. Ну, а хто ж ты?
     К е ш а. Для асабліва цвёрдалобых паўтараю  яшчэ раз. Я–Кеша, элітны папугай з Таіці, адтуль, дзе шмат і ежы, і цяпла! А мой Гаспадар проста азвярыну наеўся: мяне за каўнер і ў фортку выкінуў,  а фортку зачыніў, і я дадому не магу трапіць! Цяпер я–бяздомны! Жыві, як хочаш! Бомж я, можна сказаць, бомж... Хоць і элітны папугай...
     К р у ц і л а. Дык твой жа дом на Таіці! Ляці туды, калі табе ў нас  кепска!
     К е ш а. Папугай–птушка не пералётная. А на самалёт грошы патрэбны. Вось і наняўся на службу да Боса.
     К р у ц і л а. А як ты сюды трапіў са свайго Таіці? Да нас?
     К е ш а.  Чаму ж, і раскажу!.. Кеша не такі, каб праробкі розных прахіндзеяў замоўчваць!..
     К р у ц і л а (асцярожна азіраецца па баках, але сам сабе на ўме). Я таксама іх не надта паважаю... Ну, ну!..
    К е ш а.  Нейкія мярзотнікі, ты толькі паслухай,  у скрыню нас напіхалі... як арэхаў у мех насыпалі... доўга ляцелі ў суцэльнай цемры... Куды? Навошта? Добра яшчэ, што дзірачак у скрыні той нарабілі. А то б задыхнуліся і перад табой не стаяў бы элітны папугай Кеша. Мяне магло наогул не быць. У шчаслівай сарочцы нарадзіўся. У той скрыні толькі прусакоў перавозіць. Госпадзі, ніякога камфорту!.. А потым, калі замярзаць пачалі, зразумелі, што трапілі,  як карась на кручок... Не жартачкі! А куды ты з той скрыні ўцячэш? Тым больш з самалёта, калі ён на такой вышыні, куды ніякі папугай сам ніколі не даляціць? А потым Гаспадар мяне купіў, у клетку пасадзіў, і вось – не  сыйшліся характарамі, прагнаў! І што было дзяліць? У яго ж нічога такога няма, у мяне тым больш, а?..
     К р у ц і л а ( як прапанова). Ты  ў Таіці вярнуцца хочаш?
     К е ш а. Канечне, хачу! Але як?
     К р у ц і л а. Слухай, певень…
     К е ш а. Я не певень, я элітны… Паўтарыць хіба яшчэ раз, хто я?
     К р у ц і л а. Ды ведаю, ведаю… Табе вядома, што патрэбен кантрабандны тавар? 
     К е ш а. Які, які тавар?
     К р у ц і л а. Што-небудзь экзатычнае, з мясцовай фауны. Толькі я не ведаю, што такое фауна.      
     К е ш а. Лічы, табе пашанцавала! Мне здаецца, я магу нешта такое прапанаваць. За мной! У засаду!
                 Хаваюцца  і назіраюць за Кошкай і Сабакам. 
                         З'яўляюцца Кошка і Сабака.
   С а б а к а  Б я з в о к а. Нешта ты, Бясхвостка, зноў мыешся?
     К о ш к а  Б я с х в о с т к а. Кошкі заўсёды ўсе чыстыя і прыгожыя!.. Пара запомніць!..
     С а б а к а  Б я з в о к а. Ну, глядзі, а то ўсё ж некалі дамыешся! Раз на раз не прыходзіцца...
Раптам усё навокал загуло, зашумела, закруціліся ў гэтым віры і сабака з кошкай. З'яўляецца Завіруха. Цераз плячо перакінула два мяхі цукерак. Спынілася, скінула з сябе мяхі, распрамілася.
З а в і р у х а. Не жартачкі ( ажно два мяхі цукерак!  Але данесла!...Фу!..
 С а б а к а  Б я з в о к а (буркліва да Кошкі). Ну, вось!.. Старая знаёмая ( Завіруха, помню, як жа!.. Не сядзіцца ёй!.. Летась ад яе не было дзе схавацца!.. Гэта ўсё ты наклікала сваёй лапкай, чысцюля!.. Казаў жа!.. 
З а в і р у х а (паляпала ў шыбу). Гаспадар, ты дзе?! Выходзь!       
    С а б а к а  Б я з в о к а. З'явілася ( не запылілася!..
    Г а с п а д а р (з’яўляецца). А, старая знаёмая! Ну, прывітанне, Завіруха! О, ды ты з падарункамі! Значыць, хутка свята( Новы год!
З а в і р у х а. Ну, а што? Я ж калі спяшаюся ў ваш горад, заўсёды прабягаю  каля тваёй хаты. Яе не абмінеш. Першая стаіць на маім шляху. 
     Г а с п а д а р. Ну, то калі ласка!.. Вельмі, вельмі рады!..
З а в і р у х а (заўважае Сабаку і Кошку.) А гэта хто такія будуць? Раней я іх тут не бачыла!
     Г а с п а д а р. Падабраў Сабаку і Кошку. Нехта выкінуў гаротнікаў. Бачыш, сабака з адным вокам. Інвалід. А кошцы  хвост  нехта адгрыз. Таму і клічу іх: Сабака Бязвока і Кошка Бясхвостка. Да мяне нават Воўк Лёнька просіцца жыць, але яму адмовіў: страшнавата браць яго, хоць таксама шкада шэрага...Ну, што вы разгубіліся? Прывітайце Завіруху! Пакланіцеся ёй!
 Кошка і Сабака пакланіліся.
З а в і р у х а. А як яны службу нясуць? Надзейна? Ім адказнае заданне даверыць можна?
     Г а с п а д а р. У, гэта і не пытай! Можна, можна. Як сабе.  Служаць Гаспадару лепш і не прыдумаеш! Верна служаць!
З а в і р у х а. І вартаўнікі добрыя, кажаш?
     Г а с п а д а р. А вартаўнікі яшчэ лепшыя! Шукай лепшых ( не знойдзеш!.. А як жа! І  замок не трэба, і  стрэльбы не маю!.. Сабака хоць і з адным вокам, а любога злодзея ўпільнуе і  па галоўцы не пагладзіць! Цапне, як мае быць!..  Гэта яшчэ добра, калі толькі калашыну парве!..
З а в і р у х а. Тады я пакіну тут гэтыя  цукеркі. Дзядуля Мароз у навагоднюю ноч будзе ладзіць цукеркавы баль!  Няхай пастаяць ноч, дзень і ноч... А мне яшчэ шмат гарадоў і вёсак абляцець трэба. Каб жа адзін наш горад!  Ну, бывайце! (Знікае.)
     Г а с п а д а р. Бывай, сяроўка Завіруха... (Памахаў ёй рукой).Задачу зразумелі, сябры мае?
     К о ш к а Б я с х в о с т к а. Зразумелі! 
     С а б а к а  Б я з в о к а. На ўсе пяць! Не буду гаўкаць толькі, калі дзеткі спяць!..
     Г а с п а д а р. Галоўнае ( самім не спаць (дрыхнуць), быць пільнымі! Сцеражыце цукеркі, як мае быць! Каб у лужыну не сесці, як той казаў!.. Мне і вам!.. Пытанні ёсць?
    С а б а к а  Б я з в о к а. Не хвалюйся, Гаспадар! Ідзі адпачывай! Каб я, ды не ўсцярог!
      К о ш к а  Б я с х в о с т к а. Не хвалюйся, Гаспадар, будзь спакойны!
     Г а с п а д а р. Ноч наперадзе не прастая, а святочная, таму ласых да чужых цукерак багата знойдзецца. Глядзіце ж тут!.. А да цябе, Бязвока, у мяне прэтэнзіі былі. З выпадку самавольнага выхаду ў горад. Аднак у сувязі з надыходзячым святам ( абвяшчаю амністыю!..
Гаспадар ідзе ў дом. Сабака Бязвока вінавата апусціў галаву...
4.
 Круціла і Кеша–у засадзе.
    К р у ц і л а. Гэта і ёсць твая экзатычная  фауна?
    К е ш а. Ты ж прыгледзься ўважліва! Прыгледзься, прыгледзься!..
     К р у ц і ц і л а. Нічога такога адметнага не бачу. Сабака, кошка?.. Ды іх вунь колькі па вуліцы бегае-галёкае!..
Чуваць брэх сабак, мяўканне катоў. Гвалт!
    К е ш а. Э, нічога ты не разумееш, хоць і каля Боса служыш. Адзін–без вока, другая–без хваста. Цяпер, дайшло? (Паляпаў Круціле па галаве: бум-бум-бум).
    К р у ц і л а. А на Таіці такіх экзэмпляраў хіба няма?
     К е ш а. Ды ты што? У нас на Таіці пад райскімі шатамі, прашу не блытаць шаты са штатамі... У нас там ёсць усё. Пералічваю: бананы, какосы, фінікі,бінікі, тры кафора... цукеркі растуць на дрэвах, любы сок… А такіх вось... магчыма, і няма! Гэта–эксклюзіў! Выключна рэдкая парода!
     К р у ц і л а. А як жа іх узяць? Чым? Кошку і Сабаку голымі рукамі не возьмеш!  Вяроўка патрэбна з зашмаргам... На галаву, і парадак!.. І не пікнуць!...
     К е ш а. А гэта мая справа. І не такіх бралі малойчыкаў-герояў! 
     Г о л а с  Б о с а. Даю ўстаноўку: зборны пункт–люкі каля каўбаснай фабрыкі!
     К р у ц і л а. Чуў?
     К е ш а. Зразумеў! Я пайшоў! Чакай маёй каманды!
Круціла і Кеша знікаюць.
     С а б а к а  Б я з в о к а. Ніколі не ведаў, што так смачна цукеркі пахнуць. Кошка, а, Кошка, а што калі хоць адным вочкам зірнуць на гэтыя цукеркі? 
      К о ш к а  Б я с х в о с т к а. Ты ўжо аднойчы зірнуў не туды, куды трэба! Хочаш і другое вока згубіць!?

     С а б а к а   Б я з в о к а.  Твая праўда. Але ж так хочацца!.. Карціць ажно!..
Г о л а с К е ш ы. Зірні, калі дужа хочацца! Зірні! Табе раіць не абы-хто!.. Зірні, Бязвока, не слухайся Кошку!..
     К о ш к а  Б я с х в о с т к а. Не трэба!
Г о л а с К е ш ы. Зірні, зірні, зірні!.. Ды што з імі зробіцца, калі толькі зірнеш?
    С а б а к а  Б я з в о к а. Ды што з імі зробіцца? Ды што з імі зробіцца, з тымі цукеркамі, ад нашага глядзення? Мы ж не есці іх сабраліся!
Г о л а с К е ш ы. А чаму б не паспрабаваць тады?
     С а б а к а  Б я з в о к а. А чаму б не паспрабаваць тады? А чаму б не паспрабаваць? Ты як хочаш, я развязваю мех…
К о ш к а  Б я с х в о с т к а.. Панюхаць можна! Толькі не еш, а то Завіруха нам ніколі такога нахабства не даруе!
Г о л а с К е ш ы. А што гэта яна табой камандуе? Ты мужчына ці хто?
     С а б а к а   Б я з в о к а.  А што гэта ты мною камандуеш? Я мужчына ці хто?  Калі  адну цукерку паспрабаваць?.. А?..
    К е ш ы (з’явіўшыся). Адну на дваіх?.. О не, на траіх!.. (Дастае цукеркі і кладзе сабаку ў лапы.) "Мішка на поўначы", "Алёнка", "Бураціна", "Ластаўка", "Тайфун", "А ну-тка, адымі".
К о ш к а  Б я с х в о с т к а.. Пакладзі, пакладзі на месца! 
    С а б а к а  Б я з в о к а. Не пакладу! 
    К о ш к а  Б я с х в о с т к а. Пакладзі!  А то будзе табе і тайфун, і ластаўка, і Бураціна, і "А ну-тка, адымі"!
    К е ш а. Не кладзі! Не кладзі! Не кладзі!..
      С а б а к а   Б я з в о к а. Не пакладу! (Сабака ўцякае, Кошка даганяе.)
      К е ш а (падбягае да Круцілы). Хапай мяхі, і – на люкі да фабрыкі. 
      К р у ц і л а. А як жа эксклюзіў?
      К е ш а. А гэта –мой клопат! Язараз буду!
Знікаюць з мяхамі.
Вяртаюцца Сабака Бязвока і Кошка Б я с х в о с т к а, заўважаюць, што прапалі мяхі.
    С а б а к а  Б я з в о к а. А дзе нашы мяхі?
         К о ш к а Б я с х в о с т к а. Ну, што, даскакаўся? Пачаставаўся?
         С а б а к а  Б я з в о к а. А ты дамылася? Казаў жа, што намыеш зладзеяў! Вось табе і на! Атрымлівай цяпер тое, што намыла сваёй лапкай - цяп-ляпкай!..
         К о ш к а  Б я с х в о с т к а. Зноў я крайняя! Не ўсцераглі разам! А як што, адна я вінаватая? Так?
         К е ш а (з’явіўшыся). Правільна, не ўсцераглі! Ай-яй-яй-яй-яй!
         С а б а к а  Б я з в о к а. Што ж будзем рабіць?
         К о ш к а  Б я с х в о с т к а. Як цяпер у вочы Гаспадару глядзець?
         К е ш а. А што глядзець? Каму? Гаспадару! Вы што, не  ведаеце, як з Гаспадаром размаўляць! У мяне вопыт ёсць! Станоўчы! Трэба жорстка, гучна! Каб яго працяла,  нібы электрычным токам! З галавы па пятак! Каб да яго дайшло! Усе яны такія!
        С а б а к а  Б я з в о к а. А ты сам хто такі?
        К е ш а. Кеша–элітны папугай з Таіці, дзе шмат і ежы, і цяпла. Гэта я вам яшчэ не прадстаўляўся? Ах, не!.. Прадстаўляўся, толькі не вам... Прабачце...
                                           5.
З'яўляецца Гаспадар, выносіць костачку. Дэманструе яе.
       Г а с п а д а р. Бязвока! Бясхвостка! Сюды! Пачастунак вам прынёс. Што ў вас здарылася?  Нешта вы не такія вясёлыя, як заўсёды?.. А гэта хто?

       К е ш а. Кеша, элітны папугай з Таіці, дзе шмат і ежы, і цяпла. У нас на Таіці ўсё ёсць: і цукеркі, і бананы, і фінікі, і баклажаны…

      Г а с п а д а р . А мяхі дзе? Дзе цукеркі?

 Бязвока і Кошка нешта мыкаюць-пыкаюць, апусцілі галовы.
Так, мне ўсё зразумела: праваронілі! Што ж цяпер будзе?! Ай-яй-яй!...  Я ж так хваліў вас!.. Такую характарыстыку даваў!.. Хоць у парламент!.. А вы?..

     К е ш а. Ну, праваронілі, ну і што?  Яны хацелі толькі  паглядзець на цукеркі… 

     С а б а к а  Б я з в о к а. Ага. Толькі паглядзець. Адным вокам.

     Г а с п а д а р. Ды ў цябе другога і няма, гора ты маё!..

     К е ш а. Карміць трэба лепш Сабаку і Кошку, тады яны не будуць па чужых мяхах лазіць! Вунь у суседзяў сабака есць дык есць… і педзігры нават... Кату, калі ласка, віскас і фрыскас, усё замежнае…

     Г а с п а д а р. Кармлю, як належыць, я паўгорада абхадзіў, усё цукровую костку яму шукаў. На! (Кідае костку.) Еш!..
     С а б а к а  Б я з в о к а( хацеў грызці костку). І на тым дзякуй! 

     К е ш а (вырывае ў яго і разглядвае костку). Што тут есці? Такое ўражанне, што ты спярша сам абгрыз яе, Гаспадар, а потым ім вынес. Даруй, але накіпела. Я ўсё бачу. Побач жыву, адным паветрам, можна сказаць, дыхаем... Асабліва крыўдна, што не паважаеш ты вось яго старасць…

     Г а с п а д а р. Ты што гэта вярзеш, папугай! А яшчэ элітны! Думай, што гаворыш!..

     К е ш а. Прашу не абражаць!.. А то магу і на цябе, як і на свайго Гаспадара, настрачыць ( кулямётная чарга) скаргу-пісульку. Заадно.

    Г а с п а д а р. Бач ты! Лепш скажыце, дзе мяхі? У іх жа ног няма? Самі збегчы ніяк  не маглі...

     С а б а к а  Б я з в о к а. Мы ж толькі зірнуць хацелі на тыя цукеркі... Гэта ўсё яна, Бясхвостка: за мной пагналася, я – ад яе, а калі вярнуліся – мяхоў, як і не было!
     Г а с п а д а р. Так, усё зразумела! Карацей кажучы, пакуль цукеркі не знойдзеце, дадому  не  вяртайцеся! Завіруха нам гэтага не даруе... І мне. Разам з вамі. Вось бяда дык бяда!... Вось горачка!...
 К о ш к а  Б я с х в о с т к а.Гаспадар, будзь чалавекам! Бязвока  і так пакараны… жыццём. Інвалід.
     Г а с п а д а р. Я сваё слова сказаў! (Забраў костку і знік.)
     К е ш а. Маўчу, маўчу!..
     С а б а к а  Б я з в о к а. Ну, і што будзем далей рабіць? Як жыць? Як вярнуць гэтыя цукеркі? Яны ж на вуліцы не валяюцца. Ды ажно два мяхі!.. 

К о ш к а. Не зайдрошчу я нашай будучыні. Мне холадна-а… 

     К е ш а. Так, бачу я, справы ў вас дрэнь… Так жыць нельга!.. А няхай ваш Гаспадар паспрабуе без вас пражыць!.. Зробім эксперымент?..
     С а б а к а  Б я з в о к а. Сапраўды!..Хто яму так, як я,  дом вартаваць будзе?
     К о ш к а  Б я с х в о с т к а. А хто яму так, як я, мышэй стане лавіць?
     К е ш а. Няхай сам і вартуе, і сам ловіць!.. У мяне ідэя! А давайце махнём… махнём… адным словам, я ведаю куды… За мной! Мы ідзему рай!
          Песня Кешы (Сабака і Кошка падпяваюць.):

Нам свабода даспадобы,
Нам яшчэ б– набіць вантробы!
То нічога, што мароз
Ушчыкне калі за нос.
Дык за тое ж волю маем–
                                       Дзе захочам, там гуляем!
Мы прывыклі жыць рахмана,
Дыхаць водарам духмяным.
Лепш занятку і няма –
 І прыемна, і дарма…

 6. 
Кеша, Сабака Бязвока і Кошка Бязхвостка з’ яўляюцца на пляцоўцы перад фабрыкай.
К е ш а. Прыйшлі! Нюхайце! Чым тут пахне?
 К о ш к а  Б я с х в о с т к а. Каўбаскай!
 С а б а к а  Б я з в о к а. Цудоўна пахне!.. Смачна!...

 К е ш а (падводзіць іх да люкаў). Цёпла?
 С а б а к а  Б я з в о к а. Цёпла!
 К е ш а. Ну, што я вам казаў? Рай! Цёпла і каўбаскай пахне!
 К о ш к а  Б я с х в о с т к а. Сапраўдны рай! Ты, Кеша, малайчына!
 К е ш а. Нюхайце яшчэ! Напаўняйцеся водарам!.. Абжывайцеся!  На гэтых люках цяплей, чым у Гаспадара на печы. Займайце. Кеша – за смачнае жыццё!.. Запомніце!..
     С а б а к а  Б я з в о к а. Бясхвостка, Кеша, а добра, што ў нас цяпер поўная свабода. Мы – казакі вольныя!..
Спяваюць:
                    Нам свабода даспадобы,
                    Нам яшчэ б набіць вантробы,
                    Ды нічога, што мароз
                    Ушчыкне калі за нос
Пралятае Завіруха. Гул, шум...
     К о ш к а  Б я с х в о с т к а.  Хаця, можа, неўзабаве і сыты  будзеш гэтай свабодай...  Жыццё пакажа. Падазрона нешта робіцца, што так вось адразу багата табе ўсяго...
К е ш а. Ну, ну, без панікі. Я вас ненадоўга пакіну, злётаю, разведаю, можа, што здабуду яшчэ! А вам чаго-небудзь прынесці пажваць? Хаця, бачу, у вас ужо ўсё ёсць, нават больш, чым дазваляецца сабакам і катам! (Уцягвае водар.) Ну, я паляцеў!..
                           7.
 Кеша накіроўваецца да Круцілы.
К е ш а. Круціла! Ты дзе?
К р у ц і л а (з'яўляецца). Ты чаго раскрычаўся, гусь лапчаты?
К е ш а. Ды не гусь я…
К р у ц і л а. Не крыўдуй!.. Тут я, у засадзе!
К е ш а. Экзатычная фауна – на люках! Можна браць! Засталося падаць на талерачцы!.. Як у рэстаране на Таіці!..
К р у ц і л а. Лёгка сказаць – браць! Сабаку і кошку! Тут асцярожна трэба! 
К е ш а. Вось і думай, як гэта зрабіць!    
К р у ц і л а. Ты ж абяцаў, калі мне не змяняе памяць, усё зрабіць сам. А цяпер: трэба браць! Сам ведаю... што трэба... Каб не быў ты элітным папугаем, не хочацца міжнароднай сваркі, я б з табой пагаварыў!.. На ўсё жыццё запомніў бы мяне, Круцілу!..
К е ш а. Вось яшчэ!.. Знайдзі, прывядзі!.. А  перад Босам ты спіну сагнеш: дазвольце далажыць, усё зроблена чын па чыну!.. Фауна дастаўлена!..
К р у ц і ла.  Менш размоў!..Іх трэба добра напалохаць!
К е ш а. А як?
К р у ц і л а. А вось гэта мая задача!
Круціла  выходзіць.
 8.
      С а б а к а  Б я з в о к а. Ну, вось,  грэем мы на гэтых люках бакі, а Кешы ўсё няма. Дзе яго носіць нячыстая сіла? Нас прывёў сюды, а сам – юрк –і  знік!
   К о ш к а  Б я с х в о с т к а. Ціха! Нехта ідзе! Хто б гэта мог быць?.. 
   С а б а к а  Б я з в о к а.  Так у нас даўно тут ніхто не хадзіў, такімі  бандыцкімі крокамі... Тэп-лэп, тэп- лэп...Гэта не Кеша!
   К о ш к а  Б я с х в о с т к а. Мне страшна!.. Баюся-я!..  
   С а б а к а  Б я з в о к а. Вазьмі сябе ў лапы, Кошка. Не трэба  першаму стрэчнаму паказваць свае слабасці!.. Наадварот, ашчэрвай зубы!.. Як я... Г-гыр-р!.. Г-гаў!..
Гучыць музычная тэма Круцілы. Круціла кідае сардэльку Сабаку і Кошцы.
   К р у ц і л а ( спявае):
Сцеражыцеся, маляўкі,
І сабакі і каты.
І, як кажуць, псік пад лаўку,
Нездарма ж я ўвесь Круты!
Легчы-устаць! Легчы-устаць! Легчы-устаць!
Нават вокам не міргну –
Ў тры пагібелі сагну.
Працаваць мне не спадоба,
Непатрэбна і вучоба.
Усё, што трэба мне ў жыцці,
                      Я магу у вас знайсці.
                      Легчы-устаць! Легчы-устаць! Легчы-устаць!
Бач, сумлення ў іх няма!
Дыхаць водарам дарма?
Не дарую я вам кпіны –
                      Будзеце плаціць даніну!..
                      Легчы-устаць! Легчы-устаць! Легчы-устаць!
     К р у ц і л а (уцягнуў носам паветра).Ну вы і малайцы! Уладкаваліся някепска, нічога не скажаш! Прысмакталіся да такога смакоцця! А хто дазволіў?

     С а б а к а  Б я з в о к а. Наша справа.
     К о ш к а  Б я с х в о с т к а. Не забароніш!
     К р у ц і л а. Ваша, наша... Ды што мы, як  дзеці, спрачаемся! Не сур'ёзна! 
     С а б а к а  Б я з в о к а.   Ну, што табе? 
     К р у ц і л а. Ганіце грошы! Ды хутчэй, хутчэй!..
     С а б а к а  Б я з в о к а. За што?
     К р у ц і л а. За ўсё плаціць трэба! І за цяпло на люках! І за паветра таксама!.. 
     С а б а к а  Б я з в о к а. Ты што, здурнеў? Яно ж нічыйнае. Нюхай і ты.
     К о ш к а  Б я с х в о с т к а. Усім можна.
     К р у ц і л а. Аднак жа не ўсе прысмакталіся да гэтага каўбасна-сардэлькавага мяснога паветра, а толькі вы! Хітранькія!.. 
     С а б а к а  Б я з в о к а. Далучайся, мы не супраць!
     К о ш к а  Б я с х в о с т к а. Так! Просім, як кажуць, да стала!..
     К р у ц і л а. Я сваё месца ведаю... за мяне прашу не турбавацца... А з вас, паважаныя, раніцай кожнага дня па вялікай капейцы. За ўчарашні дзень. Усё зразумела?
     С а б а к а  Б я з в о к а.  Усё не ўсё, аднак жа нам тых вялікіх капеек ніхто самім не дае.
     К о ш к а  Б я с х в о с т к а. Так! І пятачкоў таксама! 
     К р у ц і л а. Гэта вашы праблемы!.. Раніцай вы павінны мне плаціць! Зразумелі? А пакуль слухай маю каманду! Я вас навучу выконваць каманды Круцілы! Легчы-устаць! Легчы-устаць! Легчы-устаць!.. 

Бязвока і Бясхвостка  выконывюць ягоныя камнды.
Люблю і паважаю паслухмяных!..Я вам не кажу: бывайце! Я вам кажу: да хуткай сустрэчы! (Знікае.Гучыць тэма Круцілы.)
Г о л а с  Б о с а. Малайчына, Круціла! 

     К р у ц і л а. Рады старацца, Бос!

                             9.

     К о ш к а  Б я с х в о с т к а. Ну, і што рабіць будзем?

     С а б а к а   Б я з в о к а. Ай, што што!.. Раніца заўсёды мудрэй за вечар! Спі! Заўтра што-небудзь прыдумаем!
     К о ш  к а  Б я с х в о с т к а. Я не засну! Я не магу спаць, калі мяне штосьці турбуе, нават дробязь! І за што яму плаціць?.. 
     С а б а к а  Б я з в о к а. Твая быццам праўда! За што? І чым?
К о ш к а. Прападзем мы з табой! Навошта мы з дому пайшлі? Бедны наш Гаспадар, хто яму мышэй будзе лавіць?
     С а б а к а  Б я з в о к а. Хто будзе яму дом сцерагчы! Вакол столькі зладзеяў!
     К о ш к а  Б я с х в о с т к а. А, можа, нам  вярнуцца?!.. Папрасіць прабачэння?
    С а б а к а  Б я з в о к а. Якое прабачэнне?.. Назад толькі ракі поўзаюць. Спі!     
Кошка ўявіла, як  шукае, кліча  іх Гаспадар. Быццам стаў на калені і моліць.
      Г а с п а д а р. Ці чуеце вы мяне, самы лепшы ў свеце Сабака Бязвока і самая лепшая Кошка Бясхвостка? Гэта я,  ваш Гаспадар! Прашу, мае родныя, вяртайцеся дадому! Што было паміж намі – забудзем раз і назаўсёды!  Я для вас ласункаў прынёс з крамы вельмі багата! Ці чуеце мяне?.. Ці чуеце?.. Ці чуеце?...

У сне з'яўляецца Круціла, які праганяе Гаспадара.

       К о ш к а  Б я с х в о с т к а (да Сабакі). Я не магу заснуць! Сніцца ўсялякае!..
       С а б а к а  Б я з в о к а. І мне сніцца розная лухта…Што рабіць будзем, Кошка?
       К о ш к а  Б я с х в о с т к а. Уцякаць трэба!  Драпаць! Шукаць новае месца трэба, іначай не бачыць нам шчасця, як мне свайго хваста, а табе свайго вока!... 
       С а б а к а  Б я з в о к а. Хаця шкада – тут так смачна!..А ўсё гэты Кеша…
       Г о л а с   Б о с а.  Кеша, твой выхад! Хопіць сядзець на дрэве!  План той жа(Таіці! 
       К е ш а (з'яўляецца, падаў знак Босу: маўляў, усё зразумела). Эх, жыццё!.. Замест таго, каб падзяку аб'явіць, вы Кешу вінаваціце, крайнім робіце! А я пра вас думаю, клапачуся! І вярнуўся не з пустымі рукамі, а з ідэяй! Хацеў прапанаваць вам… махнуць на Таіці!
      К о ш к а Б я с х в о с т к а. Што яшчэ за Таіці?
      С а б а к а  Б я з в о к а. Пры чым тут Таіці?
      К е ш а. Таіці!..О, Таіці!.. Пра Таіці не раскажаш, там трэба пабываць, каб усё пабачыць на свае вочы!.. Там шмат і ежы, і цяпла! 
      К о ш к а  Б я с х в о с т к а.  Скажы яшчэ, што на Таіці і каровы ёсць?
      К е ш а. На Таіці ўсё ёсць! На Таіці няма толькі мяне!.. 
      К о ш к а  Б я с х в о с т к а. Давай паедзем на Таіці, а, Бязвока?
      С а б а к а  Б я з в о к а. Ніколі! Як бы нам тут кепска не было, радзіма не вінаватая, што мы на люках спім. 
      К е ш а. На Таіці. Там цёпла. Прыгажосць!..
      С а б а к а  Б я з в о к а.  Табе – цёпла. Таму што ты там  нарадзіўся. А нам з Кошкай і тут не холадна.
     К о ш к а  Б я с х в о с т к а. А мне холадна. Ты за сябе адказвай. Лепш на Таіці, чым тут мерзнуць!
     К е ш а. Не трэба спрачацца!
     С а б а к а  Б я з в о к а. Як тут не спрачацца? Мы ж далі слова вярнуць два мяхі цукерак!
     К о ш к а  Б я с х в о с т к а. І праўда! Як жа я забылася!                  
     К е ш а. Так. Ціха, ціха! Давайце разважаць цвяроза. Мяхі вярнуць не можаце! Значыць, цукеркавага балю не будзе! А хто вінаваты?.. Вы! А калі на Таіці ёсць каровы, значыць, ёсць малако. А ёсць малако, значыць, ёсць і цукеркі… А ёсць цукеркі, значыць, ёсць і райскае жыццё! 
     С а б а к а  Б я з в о к а. Ды што ты заладзіў адно і тое ж: Таіці, Таіці…
     К е ш а. Таіці ( ды гэта мора, хвалі, яхта!.. 
     К о ш к а  Б я с х в о с т к а.  Таіці – гэта добра, толькі як туды трапіць?
     К е ш а. Без праблем! Зараз будзе верталёт! (Па мабільніку.) Аэрапорт! Прыміце заказ. Патрэбен самы хуткі, самы лепшы верталёт для чартарнага рэйсу на Таіці! Як зразумелі?
     Г о л а с  Б о с а. Заказ прыняты! Рэйс нумар 2007 да палёту падрыхтаваны. Набывайце білеты! Малым і ільготнікам за паўцаны.  Будуць сядзець каля акна!..
    К е ш а. Верталёт да вылету гатовы! Давайце грошы на білеты!
    К о ш к а Б я с х в о с т к а. Якія грошы?
    С а б а к а  Б я з в о к а. У нас ніколі не было ніякіх грошай!
    К е ш а. Дык што, у вас і грошай няма? 
К о ш к а  Б я с х в о с т к а. Раней яны нам і не трэба былі...
С а б а к а  Б я з в о к а. Пакуль з вамі не пазнаёміліся...
К е ш а. Ну вы і малайцы! Хто ж без грошай вас пусціць у верталёт? (Думае).Што ж рабіць? Што рабіць?.. Ёсць ідэя! Кеша не быў бы Кешам!...Аформім вас як багаж! Будзеце цюкамі!(Выносіць два мяхі.) Пакуйцеся! Не, пачакайце! Спачатку дапамажыце мне! Бязвока, спускайся ў люк! Бачыш, там  яшчэ мяхі! Падавай іх сюды!
 Бязвока падае наверх мяхі. Кеша бярэ, завязвае мяхі.
     Тым часам, Сабака і Кошка размаўляюць.
      С а б а к а  Б я з в о к а. Кошка, гэта ж тыя самыя мяхі, якія мы вартавалі!
     К о ш к а  Б я с х в о с т к а. Сапраўды, нашы!
     С а б а к а  Б я з в о к а. Што ж будзем рабіць?
    К о ш к а  Б я с х в о с т к а. Мне здаецца, што Кеша ( здраднік. Ён служыць  Круціле, а да нас прысмактаўся  і так прыгожа балаболіў, каб украсці цукеркі!
     К о ш к а  Б я с х в о с т к а. Цяпер і мне ўсё стала зразумела. Пачакай! Я, здаецца, ведаю, што трэба рабіць! (Шэпча Сабаку на вуха.Той пагаджаецца.) Кеша, а як залезці ў гэты мех? Нейкі мех і не мех? Я ў такі ніколі не залазіў. Пакажы, а?
     К е ш а. Не, і што б вы без мяне рабілі?! Глядзіце! Паказваю апошні раз!.. (Сам залазіць у мех.Кошка і Сабака завязваюць мех.) Мярзотнікі, вы што нарабілі! Зараз жа выпусціце мяне! Я– птушка вольная!
     К о ш к а. Ты ж хацеў на Таіці! Вось і паляціш!
     К е ш а. Ды Круціла вас на часткі разарве! Будзе міжнародны канфлікт!..
                                       10.
Гул верталёта. Круціла камандуе пасадкай.
К р у ц і л а. Давай, давай, давай! Так!.. Так!.. На мяне!... Лявей!... Правей!.. Тармазі!.. Поўны прылёт!..
У гэты час Кошка і Сабака накідваюць на Круцілу мех, завязваюць яго, і абодва мяхі чапляюць за трос. Верталёт падымае іх уверх.
К о ш к а  Б я с х в о с т к а. Паляцелі, зладзеі! Шчаслівай дарогі на Таіці!
С а б а к а  Б я з в о к а. Вось яны, нашы цукерачкі!
      К о ш к а  Б я с х в о с т к а. І будзе ў нашым горадзе цукеркавы баль ! Будзе абавязкова!...

      С а б а к а  Б я з в о к а. Ну што, цяпер і мы можам вярнуцца дадому?

     К о ш к а  Б я с х в о с т к а. Мне ж так сорамна! Гэта я адчула моцна толькі цяпер. Як мы паглядзім у вочы нашаму Гаспадару пасля ўсяго , што адбылося? За што, за што мы яго пакрыўдзілі? Ён жа добры...

     С а б а к а  Б я з в о к а. Ён жа нас шкадаваў, паіў, карміў, а мы?..

     К о ш к а  Б я с х в о с т к а. А што, калі ён наогул нас дадому не пусціць?

     С а б а к а  Б я з в о к а. Пусціць. Ён жа сказаў без цукерак не прыходзіць. А цукеркі ( вось яны!.. Ну, што скажаш на гэта?
     К о ш к а  Б я с х в о с т к а. Ой, і праўда!.. Я так расхвалявалася тады, што і не запомніла, што сказаў Гаспадар. Дык панеслі хутчэй цукеркі! Але... пачакай... Усё роўна страшна, боязна... сорамна неяк... Паслухаліся тых дурняў... Дык што, прынясем, паставім, і адразу ўцякаць? 

С а б а к а  Б я з в о к а. Толькі не ўцякаць. Вартаваць будзем!.. А то і яшчэ хто-небудзь паквапіцца на цукеркі, сцібрыць.
    К о ш к а  Б я с х в о с т к а. Ну, тады бяры свой мех, а я свой, і патэпалі!
    С а б а к а  Б я з в о к а. Ёсць «патэпалі»!
                                           11.

Выходзяць. Прыходзяць да дому Гаспадара. Гаспадар чакае. Кошка і Сабака падкрадваюцца, ставяць мяхі і збіраюцца пайсці. Гаспадар заўважае іх.

    Г а с п а д а р. Бясхвостка, Бязвока, як я рады! Ну, дзякуй Богу, знайшліся і вы, і мяхі.
    К о ш к а, С а б а к а. Знайшліся! (Збіраюцца пайсці.)
Г а с п а д а р. Ды куды ж вы, пастойце! Пачакайце!..
    С а б а к а  Б я з в о к а. Мы ж цябе пакрыўдзілі, Гаспадар! Вінаватыя!..
    К о ш к а  Б я с х в о с т к а. Нам сорамна!.. Вельмі!...
    Г а с п а д а р. З кім не бывае, сябры мае? Усе мы  жывыя істоты... Я  таксама  пагарачыўся, не стрымаўся! А ці трэба было? Прагнаў вас, а потым сумаваў. Апетыт страціў. Пахудаў, адчуваю, на пяць кілаграмаў.
     С а б а к а  Б я з в о к а. Дык ты на нас не крыўдуеш, значыць?
     Г а с п а д а р. Не, не крыўдую. І вельмі ўпэўнены, што і вы больш не будзеце прыносіць мне непрыемных клопатаў? Не будзеце ж?
     К о ш к а   і  С а б а к а. Ніколі! 
     Г а с п а д а р. Тады заставайцеся. Будзем жыць, як і раней!        
     К о ш к а Б я с х в о с т к а. Мы шчаслівыя...
    С а б а к а  Б я з в о к а... што зноў усе разам!
     Г а с п а д а р (гладзіць Кошку і Сабаку і спявае):
                       Ў ноч на свята кожны год
Цудаў хоча ўвесь народ.
А найбольшым цудам будзе –
То ж даўно вядома людзям! –
Нават ведаюць звяры –
Калі мірацца сябры.
Ў дружбе нам цікавей жыць,
                        Трэба, трэба ўсім дружыць.
                                    12.
На экране–Завіруха. З'яўляецца Завіруха.
     Г а с п а д а р. Ціха. Чуеце, сябры! Зноў Завіруха да нас у госці. Ну дык што, раскажам ёй пра вашы прыгоды?
     С а б а к а  Б я з в о к а.  Не трэба, нам будзе сорамна.
     Г а с п а д а р. Ну, не трэба, дык не трэба!
     К о ш к а  Б я с х в о с т к а. Дзякуй табе, Гаспадар!
З а в і р у х а. А вось і я! Я–па цукеркі для цукеркавага балю!
     Г а с п а д а р. Вось яны, твае цукеркі!
З а в і р у х а. Надзейныя ў цябе вартаўнікі, Гаспадар!

Г а с п а д а р. Ды гэта я ведаю. Яны ў мяне малайцы.

З а в і р у х а. А цяпер… паступаем у  тваё распараджэнне, Гаспадар! З гэтай хвіліны, паколькі дзеці паставілі ў сваіх хатах і кватэрах ёлкі і для іх зніклі халады і маразы, бо сядзяць дома,  то я ўжо (ведайце ўсе! ( не Завіруха болей, а Цукеркавая Фея!...

Г а с п а д а р. Запрашаю усіх  сяброў  на свой дзень нараджэння.

Ц у к е р к а в а я  Ф е я. Запрашэнне прымаем.

Мелодыя вясны.
     Г о л а с  Б о с а. Нягоднікі! Мярзотнікі! Небаракі!.. Дармаеды гэтыя мае памочнікі Круціла і Кеша!..  Гэта ж трэба ( Бязвока  з Бясхвосткай  абдурылі іх, маіх памагатых,(у мех  запёрлі, і ў верталёт!.. Ой, смеху будзе  на цэлы год наперад!.. Хай пакружаць на верталёце!.. Толькі запомніце, што скажа вам Бос: на наступны год, не спяшайцеся, не спяшайцеся радавацца, я ўсё зраблю, каб правесці цукеркавы баль на сваёй тэрыторыі!.. Для гэтай аперацыі я падбяру для сябе іншых памочнікаў!.. Круцілу і Кешу ( у адстаўку!.. Няхай і не паказваюцца больш ніколі на мае вочы!.. (Перашкоды.)

Дзея другая
13.

З’яўляецца Воўк Лёнька з мехам на плячы. На ім напісана вялікімі літарамі: ТЭЛЕГРАМЫ ГАСПАДАРУ.
В о ў к  Л ё н ь к а (рагоча). Ніколі б не падумаў, што ў Дзятла ў галаве не хапае клёпак! Ой, не магу! Каму даверылі тэлеграмы прымаць і развозіць!.. Тук-тук-тук-тук!.. І ад таго, што дзюбай сваёй тэлеграме выбівае, у ягонай галаве нешта сапсавалася, відаць!.. Зварухнулася!.. А вадзіла паштовай машыны там... хто б вы думалі? Кот! Але гэта і добра. Тэлеграмы, якія прадназначаліся Гаспадару, у мяне-е!.. Вось яны! Усе! Да адзінай! Цікава, і ад каго ж яны, адкуль? Зараз даведаемся!
Г о л а с. Чужыя тэлеграмы нельга чытаць! Нельга! Нельга-а!..
(Задраў галаву). Хто гэта? Дзе гэта? Нікога не бачу. Сюрпрыз, аднак!..
 А вы што скажаце на гэта, дзеці? Можна мне чытаць гэтыя тэлеграмы ці не?
Дзеці адказваюць: не, можна... Як хто.
А я таксама лічу, што можна. Гэта пісьмы чужыя нельга чытаць, бо пісьмы ў канвертах. І я не вінаваты, што тэлеграмы паступаюць без канвертаў... Чытаю! Тэлеграма першая. О, з Кітая! Ад Сабакі Кількіна. «Шаноўны Гаспадар, віншую цябе з днём нараджэння! Я помню тваю дабрыню... і калі бты мяне не падабраў тады   на вуліцы, то не было б у мяне шчасця. А так ёсць. Я жыву у тых жа гаспадароў, якім ты мяне і аддаў. Яны мяне не крыўдзяць. Са мной таксама жыве яшчэ сабака Юнь, якога я падабраў  на вуліцы і прывёў дамоў. Яго не прагналі. Удвух нам весялей. Таму перадае табе прывітанне і Юнь...» (Буркліва).Кількі, Юні!.. Вунь куды забраліся, ажно ў Кітай!.. Не атрымае Гаспадар тэлеграму. Не заслужыў. Так, далей... З Лондана... З Парыжа... З Полацка... З вёскі Антонаўка... Завалілі тэлеграмамі старога! І я б прыслаў, каб мяне ён да сябе ўзяў!.. Дык не ж: ваўкоў нам не трэба!.. А... а... а... гэта тэлеграма... ад каго б вы думалі, дзеці? Ніколі не здагадаецеся! Ніколі! Ці паспрабуем?
Адгадваюць.
Падкажу, так і быць: ад Кешы і Круцілы. З Таіці! Во куды забраліся! Каб у мяне быў верталет, я б і не туды заляцеў!.. Ніяк абразуміліся яны? Так, так. Чытаем далей: «Дарагі Гаспадар Бязвокі і Бясхвосткі! Мы помнім, што ў цябе сёння дзень нараджэння, з чым і віншуем. Тут, на Таіці, на адлегласці, асабліва востра адчуваецца твая дабрыня. Мы, як і ты, падбіраем тут бяздомных сабак і кошак, адкрылі школу для іх...Цяпер мы больш ніколі не робім шкоды, а жывем так, як і ты, ( правільна.» А пра нас, ваўкоў, ні слова! Нам нідзе месца няма! Ну, пачакайце! Я  не толькі імянінніку, але і ўсім вам зраблю зараз незвычайны сюрпрыз!.. (Спявае, у руху). 
Песня Ваўка Лёнькі:
Кожны пачынае
Дзень на ўласны лад.
І ў мяне і працы
І надзеі шмат.
Як зрабіць што-небудзь? (
Думы чарадой.
І сюрпрыз вялікі
Ўвесь перада мной!
І сюрпрыз вялікі (
Ён, сябры, за мной!
(Знікае).
14.
З’яўляюцца Цукеркавая Фея, Сабака Бязвока, Кошка Бясхвостка. Апошнія прыносяць стол.
Ц у к е р к а в а я  Ф е я. Так, сябры! Хто ў нас адказны за дастаўку тэлеграм імянінніку?
С а б а к а  Б я з в о к а. Я, Цукеркавая Фея!
Ц у к е р к а в а я  Ф е я. Тады даставіць сюды  тэлеграмы- віншаванні Гаспадару!
С а б а к а  Б я з в о к а. Ёсць! (Знікае).
К о ш к а  Б я с х в о с т к а. І я хуценька! (Знікае).
Ц у к е р к а в а я  Ф е я. Не бачу Гаспадара!
Г а с п а д а р (з’яўляецца). Я тут, тут я, Фея! Хадзіў за самаварам, будзем чай піць. (Ставіць самавар пасярод стала). А дзе ж Бязвока і Бясхвостка?
Ц у к е р к а в а я  Ф е я. Не хвалюйся, яны занятыя важнымі справамі. Зараз, зараз будуць.
Кошка прыносіць кубкі.
Г а с п а д а р. Ты малайчына, Бясхвостка! А я пра кубкі і забыўся зусім. Старасць ( не радасць.
З’яўляецца Сабака Бязвока з мехам.
С а б а к а  Б я з в о к а. Тэлеграмы з усяго свету ( дастаўлены! Фу, ледзь данёс! 
Ц у к е р к а в а я  Ф е я. Просім Гаспадара заняць сваё ганаровае месца за сталом. Калі ласка!
Гаспадар займае месца за сталом, а Цукеркавая Фея, Сабака Бязвока і Кошка Бясхвостка накідваюць на яго пярэсты халат.
Сёння наш Гаспадар падобны.... На каго падобны наш Гаспадар, а, дзеці?
Дзеці  называюць, на каго.
Так, ён падобны шмат на каго... і на імянінніка таксама... Але кожны з нас падобны толькі на самога сябе. Гаспадар не выключэнне. З твайго дазволу, шаноўны ты наш імяніннік і сябра ўсіх сабак і кошак у наваколлі, зачытаю асобныя тэлеграмы. Не супраць?
Г а с п а д а р. Зрабі ласку, добрая Фея! Я толькі буду рады!
Ц у к е р к а в а я  Ф е я. Тэлеграма першая! Ад Сабакі Кількіна. « Гаспадар, я не віншую цябе з днём нараджэння! Я ні грамулькі не помню тваёй дабрыні... і калі б ты мяне не падабраў тады  на вуліцы, то я б не апынуўся ў Кітаі». (Здзіўлена). Тут нешта не тое? Падвох, няйначай?
С а б а к а  Б я з в о к а. Так не віншуюць юбіляраў!
К о ш к а  Б я с х в о с т к а. Так, пра імянінніка ж гавораць толькі добрае, а ў гэтай тэлеграме нешта не зразумелае... ажно брыдка!.. Гэта ( ашуканства!..
С а б а к а  Б я з в о к а. Факт, ашуканства! Ды Кількін так і не напісаў бы ніколі! Мы ж яго ведаем!
К о ш к а  Б я с х в о с т к а. Ён жыў з намі. Сабака добры. Выхаваны.
Ц у к е р к а в а я  Ф е я. Дык што, не чытаць далей?
Г а с п а д а р. Чытай, чытай, Фея.
Ц у к е р к а в а я  Ф е я. Чытаю. «Я так пакутую». Гэта ён у тэлеграме , Кількін, піша... «Я жыву ў тых жа  сквапных гаспадароў, якім ты мяне  аддаў. Яны мяне не кормяць, не пояць і не чытаюць на сон казак. Да мяне прасіўся на кватэру сабака Макарка, якога я сустрэў на вуліцы, але куды ж яго вазьму? На свой горб хіба?  Самому не хапае ежы. Таму я прагнаў яго. Выспяткам.  Я не віншую цябе з днём нараджэння, бо ты кепскі Гаспадар... Бывай! Сабака Кількін!»
Г а с п а д а р. Вось гэта фокус-мокус! Кількін так не напіша. Не-е. Згодны з вамі, сябры мае.  Ну, а далей што там ў нас?
Ц у к е р к а в а я  Ф е я. Бяру наўздагад. (Выцягвае тэлеграму). Ад Кешы і Круцілы.
Ажыўленне.
 Чытаем: «Гаспадар! Мы помнім, што ў цябе сёння дзень нараджэння, але віншаваць не будзем. Тут, на Таіці, на адлегласці, асабліва добра бачна твая чэрствая, нядобразычлівая душа. Мы, наадварот,  не падбіраем тут бяздомных сабак і кошак, не адкрылі школы для іх...Цяпер мы больш  робім шкоду, і жывем так, як і ты, ( няправільна».
З’яўляюцца Кеша і Круціла.
К е ш а. Пачакайце! Гэта ж няпраўда!
К р у ц і л а. Гэта не наша тэлеграма! 
К е ш а. Мы так не маглі напісаць!..
К р у ці л а. Наша ( вось яна!
К е ш а. Добра, што копія захавалася.
К р у ц і л а. Трымай, Гаспадар! Сам прачытаеш. І прымі наш падарунак.
Уручаюць падарунак ( экзатычны  галаўны ўбор.
Г а с п а д а р. Дзякуй. Дзякуй. Буду фарсіць. Усе нявесты мае.
К е ш а. Прыляцелі на твой дзень нараджэння, Гаспадар!
К р у ц і л а. Мы жывем так, як і напісалі табе ў тэлеграме.
К е ш а. Але мяне цікавіць тое, хто б мог падмяніць нашу тэлеграму?
К р у ц і л а. Які гад? Пакажыце мне яго! Я з яго катлету зраблю, з нягодніка!
Ц у к е р к а в а я  Ф е я. І не адну, заўважце,  тэлеграму падмянілі. Яны ўсе тут фальшывыя. Нічога не застаецца, як пазваніць Дзятлу, галоўнаму паштальёну. (Па мабільніку).
Г о л а с  Д з ят л а. Галоўная пошта слухае.
Ц у к е р к а в а я  Ф е я. Дзяцел, ты?
Г о л а с  Д з я т л а. Я. Уласнай персонай.
Ц у к е р к а в а я  Ф е я. Паслухай, персона...Калі ты прымаў тэлеграмы на імя  Гаспадара,то ў іх былі ганебныя, непрыстойныя, абражлівыя  словы?
Го л а с  Д з ят л а. Не, што вы:  там былі толькі  добрыя, ласкавыя, пяшчотныя словы. Непрыстойныя словы я наогул не прымаю. У мяне сядзіць унутраны цэнзар.
Ц у к е р к а в а я  Ф е я. Можаш прыпомніць?
Г о л а с  Д з я т л а. Чаму ж не? Вось, напрыклад, такія.... шаноўны... паважаны... добры... чалавечны... спагадлівы... чулы... сардэчны... і так далей. Жадалі Гаспадару ўсе толькі здароўя і шчасця. Нічога кепскага.
Ц у к е р к а в а я  Ф е я. А дзе ж тады, цікава,  сапраўдныя тэлеграмы?
Г о л а с  Д з я т л а. Як дзе? Я адправіў іх на паштовай машыне. У вялікім мяху. Вадзіцель... зараз гляну...хвіліначку... так, так: Кот Артур. Правільна, ён вадзіцель. Марка аўтамашыны «Бумер».
Ц у к е р к а в а я  Ф е я. Але Сабака Бязвока прынес зусім іншы мех... Сорамна чытаць, што там напісана, у тых тэлеграмах...
С а б а к а  Б я з в о к а. Я на той паштовай машыне і забраў мех. Падняў руку, яна спынілася... І забраў. Кот Артур сядзеў за рулём.
Ц у к е р к а в а я  Ф е я. Чуў, Дзяцел?
Г о л а с  Д з я т л а. Нехта, значыць, сапраўдны мех украў, а замест яго паклаў іншы. А хто б мог гэта быць? Хто б мог такое зрабіць? У Гаспадара дзень нараджэння, а тут такі недарэчны сюрпрыз! Ай-я-яй!.. Будзем разбірацца.
Ц у к е р к а в а я  Ф е я. Дзякуй, Дзяцел. За інфармацыю. І за спагаду.
Г о л а с  Д з я т л а. Карыстаючыся выпадкам, павіншуйце Гаспадара,  актыўнага падпісчыка нашага ляснога часопіса,  ад мяне асабіста.
Ц у к е р к а в а я  Ф е я. Чуеш, Гаспадар?
Г а с п а д а р. Дзякуй Дзятлу за віншаванне.
Ц у к е р к а в а я  Ф е я. Ледзь не сапсавалі нам свята.
К р у ц і л а. Знойдзем злодзея!
К е ш а. Знойдзем!.. Абавязкова! Як ведалі, што трэба нам самім прыляцець!..
К е ш а. З-пад зямлі дастанем!
Знікаюць.
Г а с п а д а р. Я вельмі рады, што  і Кеша, і Круціла сталі малайцамі. І разам з вамі падарылі мне такое свята, што я  з цяжкасцю стрымліваю слёзы...
Да Гаспадара падыходзяць Бясхвостка і Бязвока,  сталі з двух бакоў, і гладзяць яго.
Песня Гаспадара:
Што такое Бацькаўшчына,
Знаеш?
Гэта рэчка,
Сцежачка лясная,
Гэта ў лузе залатая пчолка,
А ў вачах тваіх(
Вясёлка.
Бацькаўшчына (
Гэта дом твой,
Школа,
Гэта песні, што звіняць наўкола,
Гэта сам ты,
Гэта тата твой і мама,
І сябры твае таксама.
15.
З’яўляюцца Кеша і Круціла. Яны вядуць Ваўка Лёньку. Той упарціцца.
В о ў к  Л ё н ь к а. Я не буду! Я не буду! Я не буду!..
К е ш а. Заладзіў адно і тое ж: я не буду! Што ты не будзеш, растлумач вось усім ім нам.
К р у ц і л а. Ды не швыркай носам, герой! Соплі вытры!
В о ў к  Л ё н ь к а. Гэта я... гэта я напісаў тыя кепскія тэлеграмы... а сапраўдныя схаваў... у дупле... Даруйце... Хочаце, я зараз прынясу? З паштовай машыны ўкраў... а тады падклаў вось гэтыя мяхі... не сапраўдныя...
Ц у к е р к а в а я  Ф е я. Прынясеш, нікуды не падзенешся. Гаспадар, тваё слова.
Г а с п а д а р. Гэтага ваўка я ведаю. Лёнькам зваць. Ён да мяне прасіўся жыць... Але я адмовіў яму. І ён, відаць, рашыў мне адпомсціць? Так, Лёнька?
В о ў к  Л ё н ь к а. Ага.
Г а с п а д а р. Ну, што, Бязвока і Бясхвостка, возьмем да сябе ваўка жыць?
С а б а к а  Б я з в о к а. А слухацца будзе?
В о ў к  Л ё н ь к а. Буду слухацца! Буду!
К о ш к а  Б я с х в о с т к а. Мяне крыўдзіць не станеш?
В о ў к  Л ё н ь к а. Што ты! Што ты!... Каб я ды дзяўчынку крануў!.. Ні за што!..
Г а с п а д а р. Паверым?
У с е   р а з а м. Паверым!
Г а с п а д а р. Так што, Воўк Лёнька, ты памыліўся, калі хацеў прыпаднесці нам сюрпрыз. Галоўны сюрпрыз, як бачыш, у тым, што мы прынялі цябе ў нашу сям’ю. Уявіць толькі ( ваўка!.. Усім сюрпрызам сюрпрыз! А?
Ц у к е р к а в а я  Ф е я.  Сапраўды, сёння ў нас  ( дзень сюрпрызаў! (Разгарнула  ватманскі ліст). Слухайце загад! У сувязі з днём нараджэння Гаспадара, загадваю:
Уступаць яму месца ў аўтобусах і тралейбусах;
Ніколі не будзіць яго раніцай, пакуль сам не прачнецца;
Не перашкаджаць глядзець тэлевізар;
Дапамагаць яму гатаваць кашу, мыць посуд і прыбіраць са стала;
Не прымушаць яго палоць градкі і лазіць па дрэвах;
Калі атрымае Гаспадар пенсію, дазваляецца ў яго вымольваць грошы на ласункі.
   Загад падпісалі: Цукеркавая Фея і ўсе астатнія.
Усе падыходзяць і ставяць пячаткі лапай на загадзе.
Цукеркавая Фея ўручае загад Гаспадару. Гучаць воплескі.
Песня:
Дзе жыве наш Гаспадар?
Мы вам скажам, дзе жыве:
У мястэчку Знебадар,
За вакзалам...
Там жыве.
У яго сяброў багата.
Гэта ява, а не сон:
Гаспадар наш ладзіць свята
І гасцей прымае ён.
Колькі год яму ( вядома:
Роўна столькі, колькі трэба,
Каб сабраць сабак бяздомных,
Падзяліцца з імі хлебам...
Дзе жыве наш Гаспадар?
Мы вам скажам, дзе жыве:
У мястэчку Знебадар,
За вакзалам...
Там жыве.
Мелодыя свята.
Ц у к е р к а в а я  Ф е я. Чарговы, і самы галоўны сюрпрыз, ( да нас завіталі Дзед Мароз і Снягурка! 
Усе вітаюць гасцей. 

Ц у к е р к а в а я  Ф е я.Дзякуй табе, дзень сюрпрызаў, за тое, што ты быў сёння з намі!..
Паклон.
Ц у к е р к а в а я  Ф е я. А казку працягваюць Дзед Мароз і Снягурка.
Канец.
г.Гомель.

